
Република Македонија

МИНИСТЕРСТВОТО ЗА ПРАВДА

ПРЕДЛОГ НА

ЗАКОН ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА СУДСКА СЛУЖБА
Скопје, декември 2014 година
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО ДОНЕСУВАЊЕ

Предложениот текст за изменување и дополнување на Законот за судска служба  („Службен весник на Република Македонија“број 98/08, 161/08, 6/09 и 150/10) произлегува од обврската од Триесет и осмата седница на Владата на Република Македонија, одржана на 02.12.2014 година по Информацијата со соодветни законски измени со цел регулирање, односно зацврстување на системот на контрола и времено или трајно одземање на службеното оружје кое го должат службените лица, во случај кога против истите се води постапка за било каков вид на насилство, односно постојат околности дека службеното лице истото тоа оружје може да го злоупотреби .

Во Законот за судска служба е пропишано дека припадниците на судската полиција носат пропишана униформа со ознака на звањето и со други посебни ознаки и се вооружени согласно со прописите за вршењето на службата. Подетално материјата за вооружувањето е уредена во подзаконските акти.

II. ЦЕЛИ, НАЧЕЛА И ОСНОВНИ ПРИНЦИПИ

Предлогот на Законот за изменување и дополнување на Законот за судска служба се заснова на истите начела на кои се заснова Законот за судска служба.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот нема да предизвика дополнителни фискални импликаци.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Законот не се потребни финансиски средства .
ПРЕДЛОГ-ЗАКОН ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА СУДСКА СЛУЖБА
                                Член 1

Во Законот за судска служба  („Службен весник на Република Македонија“број 98/08, 161/08, 6/09 и 150/10) во членот 52 став 1 по точката 17) се додаваат две нови точки 18) и 19) кои гласат :

„18) извршување кривично дело или прекршок со елементи на насилство  од страна на припадник на судска полиција;
  19) избегнување на задолжителен психијатриски и психолошки преглед, односно  советување со психолог (психолошко советување) од член 83-д од овој закон;“
Точката 18 станува точк 20.
                               Член 2
Во членот 60 по ставот 2 се додава нов став 3 кој гласи:
„Припадник на судската полиција за кој судот ќе добие информација од надлежна институција, за започната постапка за сторено кривично дело или прекршок со елементи на насилство, ќе биде суспендиран од судот до правосилноста на кривичната постапка, односно конечноста на прекршочната постапка и конечното завршување на  дисциплинската постапка. “
Ставот 3 станува став  4.

                              Член 3
По членот 83-в се додаваат три нови члена 83-г, 83-д и 83-ѓ кои гласат :
                                                                                             „Член 83-г
На припадник на судската полиција времено ќе му се одземе службеното огнено оружје и муницијата, кога судот ќе добие информација од надлежна институција, за започната постапка за сторено кривично дело или прекршок со елементи на насилство, до правосилноста на кривичната постапка, односно конечноста на прекршочната постапка и конечното завршување на  дисциплинската постапка. 
Одземањето на огненото оружје и муницијата ќе се изврши согласно прописите од член 85-од овој закон.
                                                                                               Член 83-д
Припадник на судска полиција за кој е поведена постапка за сторено  кривично дело или прекршок со елементи на насилство се упатува на задолжителен психијатриски и психолошки преглед, односно  советување со психолог (психолошко советување).

Наодот од психијатрискиот и психолошкиот преглед, односно  советувањето со психолог (психолошко советување) задолжително се доставува до судот во кој е вработен припадникот на судската полиција.
               Член 83-ѓ
Кога со одлука на надлежна здравствена комисија е утврдено дека припадник на судска полиција е неспособен за вршење на работите и задачите од работното место на кое е распореден поради нарушена психофизичка или општа здравствена способност, а истовремено не ги исполнува условите за стекнување право на инвалидска пензија согласно закон, судот ќе се обрати до Министерството за информатичко општество и администрација заради задолжително преземање од страна на друга институција.“
               Член  4
Овој закон влегува во сила осмиот ден од денот на објавувањето во "Службен весник на Република Македонија".

ОБРАЗЛОЖЕНИЕ

НА ПРЕДЛОГ-ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СУДСКА СЛУЖБА
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ



Предлогот на Законот за изменување и дополнување на Законот за судска служба содржи шетири члена.
Со членот 1 од предложениот закон во членот 52 кој се однесува на утврдување на потешка дисциплинска повреда се додаваат две нови повреди кои се однесуваат на извршување кривично дело или прекршок со елементи на насилство  од страна на припадник на судска полиција и избегнување на задолжителен психијатриски и психолошки преглед, односно  советување со психолог (психолошко советување) на кое е упатен припадник на судска полиција поради извршување кривично дело или прекршок со елементи на насилство .



Со членот 2 од предложениот закон во членот 60 се додава уште еден основ за изрекување на суспензија, односно  изрекување на суспензија припадник на судската полиција за кој судот ќе добие информација од надлежна институција, за започната постапка за сторено кривично дело или прекршок со елементи на насилство. Припадникот на судската полиција ќе биде суспендиран од судот до правосилноста на кривичната постапка, односно конечноста на прекршочната постапка и конечното завршување на  дисциплинската постапка.
 Со членот 3 во главата која се однесува на судската полиција се предвидуваат три нови члена 83-г, 83-д и 83-ѓ кои се однесуваат на времено одземање на огненото оружје и муницијата, како и упатување на задолжителен психијатриски и психолошки преглед, односно  советување со психолог (психолошко советување) на припадник на судската полиција кога судот ќе добие информација од надлежна институција, за започната постапка за сторено кривично дело или прекршок со елементи на насилство. Исто така, се предвидува обраќање на судот до Министерството за информатичко општество и администрација заради задолжително преземање од страна на друга институција на припадник на судска полиција кога со одлука на надлежна здравствена комисиј ќе се утврди дека е неспособен за вршење на работите и задачите од работното место на кое е распореден поради нарушена психофизичка или општа здравствена способност, а истовремено не ги исполнува условите за стекнување право на инвалидска пензија согласно закон.

Со членот 4 е уредено влегувањето во сила на Законот.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби се меѓусебно поврзани и како такви прават правна целина.


III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложениот текст на Предлог-законот се регулира временото одземање на огненото оружје и муницијата, како и упатување на задолжителен психијатриски и психолошки преглед, односно  советување со психолог (психолошко советување) на припадник на судската полиција кога судот ќе добие информација од надлежна институција, за започната постапка за сторено кривично дело или прекршок со елементи на насилство.                

IV. ОДРЕДБИ ОД ЗАКОНОТ КОИ СЕ МЕНУВААТ
Член 52

Потешка дисциплинска повреда е: 

1) неизвршување или несовесно, непристојно, ненавремено или небрежно вршење на службената должност; 

2)  изразување  и  застапување  на  политичко  уверување  во  вршењето  на  службените задачи; 

3) одбивање да се даде или давање на неточни податоци на државните органи, правните лица и на граѓаните, доколку давањето на податоци е пропишано со закон; 

4) незаконито располагање со материјалните средства; 

5) одбивање на вршење на службените задачи од работното место на кое е распореден или  одбивање  на  наредби  од  претседателот  на  судот,  судскиот  администратор  или непосредно претпоставениот судски службеник; 

6) непочитување на одредбите за работа во услови на штрајк; 

7)  непреземање  или  делумно  преземање  на  пропишаните  мерки  за  осигурување  на безбедноста на доверените предмети; 

8) предизвикување на поголема материјална штета; 

9) повторување на полесна дисциплинска повреда; 
      10)   примање на подароци или друг вид корист; 

11)  злоупотреба  на  статусот  или  пречекорување  на  овластувањата  во  вршењето  на службените задачи; 

12) злоупотреба на боледување; 

13) одавање класифицирана информација со степен на тајност определен согласно со закон; 

14) внесување, употреба и работење под дејство на алкохол или наркотични средства; 
      15) непридржување кон прописите за заштита од болест, заштита при работа, пожар, експлозија, штетно дејствување на отрови и други опасни материи и повреда на прописите за заштита на животната средина; 

16) поставување на личниот финансиски интерес во судир со положбата и статусот на судскиот службеник; 

17) навредливо или насилничко однесување и 

18)  неоправдано  неизвестување  на  непосредно  претпоставениот  судски  службеник, односно судскиот администратор или претседателот на судот за спреченоста за доаѓање на работа во рок од 24 часа. 

За дисциплинските повреди од ставот 1 на овој член се изрекува: 

-  парична  казна  од  10%  до  30%  од  едномесечниот  износ  на  платата  исплатена  на судскиот службеник во месецот пред извршувањето на потешка дисциплинска повреда, во траење од еден до шест месеца, 

- распоредување на пониско работно место, во траење од шест месеца до една година, по истекот на кое судскиот службеник се враќа на работното место на кое бил распореден пред изрекувањето на дисциплинската мерка и 

-  престанок  на  вработувањето,  кога  настапиле  штетни  последици  за  судот  или  за странките. 

Член 60 

Судскиот службеник може да биде суспендиран од судот врз основа на решение на претседателот на судот, а по предлог на непосредно раководниот државен службеник, односно судскиот администратор. 

Судскиот службеник може да биде суспендиран од судот во случаи кога против него е покрената кривична постапка за кривично дело сторено на работа или во врска со работата или е покрената дисциплинска постапка за потешка дисциплинска повреда, а повредата е од таква природа што неговото натамошно присуство во судот додека трае постапката штетно ќе се одрази врз службата, односно ќе го осуети или оневозможи утврдувањето на одговорноста за дисциплинската повреда. 

Суспензијата од ставот 2 на овој член трае до донесувањето на правосилна или конечна одлука. 

